
Pinapatnubayan ng Marxismo-Leninismo-Maoismo

Niadtong Hulyo 10, gipatuman
sa papet nga kongreso ang mando
ni Duterte nga ipasirado ang ABS-
CBN, isip lakang personal nga pag-
manimalos sa midyang nahimong
dalan sa kritisismo batok sa rehi-
men. Usa kini ka tamparus sa kawa-
gasan sa pagpadayag ug tin-aw nga
hulga sa mga midyang mibarog ba-
tok sa tiranya. Gihatagag-dalan
usab sa pagpasirado sa ABS-CBN
ang sulayng pag-ilog niini sa mga
oligarkong gipaburan ni Duterte.

Ayha niini, gipirmahan ni Duter-
te ang iyang balaod sa terorismo nga
bangis pa sa balaod militar ni Marcos
niadtong 1972. Giangkon niya ang

gahum nga arestuhon nga walay
mandamyento ug presuhon ang kin-
saman sulod sa 24 ka adlaw nga wa-
lay kaso ug walay katungod nga ma-
nalipud sa kaugalingon. Pagatukuron
niya ang Anti-Terrorism Council
(ATC) nga adunay gahum nga tag-
don ang kinsaman nga "terorista,"
"nalambigit" o "nagasuporta sa te-
rorismo" gamit ang lubog ug hilabi-
han ka malangkubon nga depinisyon
sa balaod. Modugtong ang ATC sa
NTF-ELCAC aron konsolidahon ang
huntang militar ni Duterte.

Human lamang sa pipila ka adlaw,
miatake ang mga pwersa sa estado sa
tibuok nasud. Sa Masbate, gimasaker

Kinahanglang konsolidahon sa tanang demokratikong pwersa ang ilang
han-ay ug suportahan ang usag usa sa ilang mga demokratikong pa-
kigbisog batok sa rehimeng Duterte. Gikinahanglan kaayo karon ang

panaghiusa atubangan sa sunud-sunod nga pag-atake sa tirano sa interes sa
katawhan.

EDITORYAL

Maghiusa ug magtinabangay
aron tapuson ang tiranya ni Duterte

sa pulis ug militar ang tulo ka mag-
uuma. Sunud-sunod usab ang kaso sa
pagpangaresto ug pagpanghulga sa
mga aktibista ug tigpanalipud sa ka-
tungod-tawo sa Bicol ug Maynila. Gi-
subaybayan sa mga pulis ang mga
demonstrasyon, lakip na ang mga
misang Katoliko, sa ngalan sa pagpa-
tuman sa lakang para sa pandemya.

Karon nga gunit na sa estado
ang balaod sa terorismo, mas dag-
han pa ang pagaatakehon ni Duter-
te sa umaabot nga mga semana ug
bulan. Timailhan kini sa iyang des-
perasyon nga sumpuon ang nagdi-
laab nga kasuko ug nagkakusog nga
protesta sa katawhan batok sa pal-
yadong pag-atubang sa Covid-19,
nagkagrabeng korapsyon, pagguba
sa ekonomiya ug kawalay pagpaka-
bana sa panginabuhian ug pangi-
nahanglan sa katawhan. Nangagpas
siyang iduso ang iskemang tukuron

Ang Ang Bayan gi namantal a duha ka hugna matag bul an

sa Komi te Sentral sa Parti do Komuni sta ng Pi l i pi nas

Ang Ang Bayan gi napagawas sa

pi nul ongang Pi l i pi no, Bi saya, I l oco,

H i l i gaynon, Waray ug I ngl es.

N agadawat ang Ang Bayan og mga

kontri busyon sa porma sa mga

arti kul o ug bal i ta. Gi naawhag usab

ang mga ti gbasa nga magpadangat

og mga puna ug rekomendasyon sa

pagpal ambo sa atong mantal aan.

ang usa ka pasistang diktadurya ug
siguruhon ang pagpalugway lapas
sa 2022 sa iyang paghari o sa iyang
pagapiliong saligando.

Kinahanglang atubangon ug pu-
kanon ang halimaw nga si Duterte sa
higanteng gahum sa katawhan aron
ipatigbabaw ang demokrasya ug ka-
gawasan. Aron dugang nga magpaku-
sog, kinahanglang molihok isip usa
ang lain-laing sektor. Kinahanglang
suportahan ang pangayo sa matag
usa. Sa ingon niining kahimtang la-
mang mahugpong ang kusog ug kaisog
aron mobarog batok sa tiranya.

Samtang ginasinggit ang
pagbasura sa balaod
sa terorismo ug
ang pagpabalik
sa ABS-CBN,
kinahanglan
usab nga supor-
tahan ang singgit
sa mga nars ug
mamumuong panglawas
alang sa proteksyon ug
dugang-sweldo ug libreng
mass testing aron mapug-
ngan ang pandemya; sa
mga drayber sa dyip

aron makabalik sa pagpamasada, ug
sa mga mamumuo alang sa dugang
nga suhulan ug kaluwasan sa traba-
ho. Kinahanglang dungan-dungan
nilang iduso ang subsidyo alang sa
minilyong nawad-an og trabaho ug
kita ug gagmayng negosyo nga nalugi
tungod sa lockdown. Kinahanglan si-
lang makighiusa sa singgit sa mga
mag-uuma ug mangingisda batok sa
magun-ubong mga proyektong pang-
imprastruktura, mina ug uban pang
negosyo nga magpalayas kanila gi-
kan sa ilang mga puloy-anan, yuta ug

pangisdaanan; sa mga
katutubo ug masa sa
kabanikanhan batok sa
okupasyong militar sa
ilang mga komunidad,
pagpanghadlok ug
mga brutal nga kam-

panya sa
pagpama-

tay, pag-
pangdagit, pag-

pamomba, pagpanganyon
ug pagpangabuso sa katu-
ngod-tawo nga tatak sa

"kontrainsurhensiya" sa
rehimen; sa mga bata,

kabatan-onan ug mga magtutudlo
aron luwas nga ablihan ang mga
eskwelahan; ug sa mga migrante
alang sa ayuda ug luwas nga pag-uli.

Bangis apan masakiton ug hima-
latyon ang halimaw nga si Duterte.
Gipahimuslan niya ang pandemya
aron angkunon ang malukpanong ga-
hum, ug mangawkaw og bahandi pi-
naagi sa korapsyon sa pondong
pangpubliko. Gipaluhod niya ang
dagkung negosyo sa pagpanghulgang
ipasirado o ilugon ang ilang kabta-
ngan ug operasyon. Gipailalum niya
ang tibuok populasyon sa pagpamig-
ot nga balaod militar nga hinungdan
sa malukpanong pag-antus. Napuloan
ka libo ang gidakop sa ngalan sa
"pangpublikong panglawas." Gipatay
niya ang mga aktibista ug gipreso ang
mga kritiko. Pipila ka binilyong pisong
mga eroplano, helikopter, kanyon ug
uban pang gamit iggugubat ang gipa-
lit, samtang nangutang og $5 bilyong
alang sa iyang ginapaburang mga
proyektong pang-imprastruktura sa
kaalautan sa lokal nga ekonomiya ug
panginabuhian sa katawhan.

Apan sa matag pagtamparus ni
Duterte sa katawhan, labaw siyang
nahimulag. Dihang giatake niya ang
kagawasan sa pagpadayag sa pag-
pasirado sa ABS-CBN, miulbo ang
kasuko sa mga tawong-midya ug
mamumuo sa midya, lakip na ang
tibuok katawhan. Dihang gipirma-
han niya ang balaod sa terorismo,
gipasuko niya dili lamang ang ka-
tawhang Pilipino, kundili lakip na
usab ang katawhan ug mga organi-
sasyon sa lain-laing bahin sa kali-
butan. Dugang kasuko ang moulbo
sa laraw niining iduos ang pag-usab
sa konstitusyon aron tugutan ang
mga langyaw sa 100% nga pag-
angkon sa mga empresa ug yuta,
ingonman, aron tangtangon ang
mga kinutuban sa pagpabilin sa po-
der aron hatagag dalan ang pagpa-
bilin ni Duterte sa gahum lapas sa
2022.

Lapad nga han-ay sa mga de-
mokratikong pwersa ang nakabarog
karon batok sa tiranikong rehimen ni



ANG BAYAN Hulyo 21 , 2020 3

Duterte, gikan sa patriyotiko ug
demokratikong mga organisa-
syon, alyansa ug kalihukang
masa; hangtud sa mga pwersa
sa konserbatibong oposisyon,
lakip na ang simbahang Katoliko,
dagkung negosyo ug kadtong
tago nga anaa sa burukrasya ug
sa AFP ug PNP.

Kinahanglang padilaabon
ang mga martsa sa kadalanan
ug dagkung demonstrasyon sa
mga umaabot nga semana ug
bulan aron suklan ang teroris-
tang tamparus sa rehimen.
Samtang mas daku ug sunsun
ang mga demonstrasyon, sigu-
radong hikawan og suporta sa
disgustadong mga upisyal sa
militar ug pulis ang rehimen,
ingonman ang internasyunal
nga komunidad, ug iduso ang
proseso sa pagpuli subay sa
konstitusyong 1987.

Katimbayayong sa kataw-
hang Pilipino ang tanang rebo-
lusyonaryong pwersa ilalum sa
Partido sa laraw nga makitang
tapuson ang ilang pag-antus
ilalum sa tiranikong rehimen.
Samtang nagapahigayon og
serbisyo alang sa pangpubli-
kong panglawas ug kaayuhang
pang-ekonomiya sa masang
mag-uuma, ang mga armadong
rebolusyonaryong pwersa ila-
lum sa Bagong Hukbong Bayan
kinahanglang maglunsad og
mga taktikal nga opensiba aron
panalipdan ang katawhan batok
sa teroristang mga tamparus sa
rehimeng Duterte.

Taliwala sa pandemyang
Covid-19, ang padayong nga
prayoridad sa rehimen sa pag-
tukod sa pasistang diktadurya
ang nagbutang sa peligro sa
mga demokratikong katungod
sa katawhan ug sa ilang pang-
lawas. Adunay lapad nga pa-
naghiusa nga kinahanglang
tapuson na ang paghari sa ti-
rano. Kinahanglan nang hugot
nga maghiusa ug mobarug ang
katawhang Pilipino!

"Magkahiusa...," gikan sa panid 2 Pasistang mga sundalo ug pulis,
giatake sa Negros, Palawan ug Sorsogon

Dili moubos sa 14 ang patay ug 10 ang samaron nga sundalo ug pulis sa
rehimeng US-Duterte sa mga taktikal nga opensiba sa Bagong Hukbong

Bayan (BHB) gikan Hulyo 8-16.

Sa Negros Occidental, 12 ka
sundalo ang patay ug upat ang sa-
maron dihang giambus sa BHB-
Southwest Negros (Armando Suma-
yang Jr. Command) ang 15th IB
niadtong Hulyo 8. Gilunsad ang tak-
tikal nga opensiba sa Barangay
Pinggot, Ilog.

Notoryus ang 15th IB sa paghi-
mo sa brutal nga mga operasyong
SEMPO sa Southern Negros. Mga
sundalo niini ang adunay pakana sa
mga pagpamatay, pagpanghulga ug
pugos nga pagpasurender sa mga
mag-uuma sa lugar.

Gidisarmahan usab sa BHB-
South Central Negros ang pamilya
sa usa ka bandido sa Sityo Binadlan,
Barangay Bi-ao, Binalbagan niad-
tong Hulyo 14. Nasakmit gikan ka-
nila ang usa ka ripleng M16,
shotgun, .45 ug .38 kalibreng mga
pistola, mga bala ug radyong pang-
komunikasyon. Nalambigit ang mga
bandido sa pagpangilog og yuta,
paglapas sa katungod-tawo ug uban
pang mga anti-sosyal nga aktibidad
sukad pa niadtong 1990.

Magkasunod nga ambus usab ang
gilunsad sa BHB-Palawan sa Taytay,
Palawan niadtong Hulyo 12 ug 13. Gi-
pabuthan sa mga Pulang manggugu-
bat ang sakyanan sa Philippine Natio-
nal Police (PNP) samtang
ginabaybay niini ang kal-
sada sa Sityo Ibangley,
Barangay Abongan
niadtong Hulyo 12.
Sakay sa sasakyan
ang hepe sa PNP sa
lungsod sa Dumaran
ug usa pa ka pulis.

Pagkaugma, sa
parehong lugar,
giambus sa hukbong
bayan ang nagres-
pondeng mga sun-
dalo sa MBLT 3.

Usa ka sundalo ang napatay ug tulo
ang samaron.

Sa Sorsogon, upat ang kaswalti
sa duha ka adlaw nga mga opera-
syong haras sa BHB batok sa mga
sundalo ug pulis nga nagpahigayon
og "Community Support Program"
sa lima ka lungsod sa prubinsya.

Niadtong Hulyo 14, bandang
alas-6 sa gabii, gipabuthan sa mga
Pulang manggugubat ang nag-ope-
rasyong mga sundalo sa Barangay
Calpi, Bulan. Usa ang patay ug usa
usab ang samaron sa mga tropa sa
91st CMO Company. Sa susamang
gabii, gipabuthan sa BHB ang mga
sundalo sa kasikbit nga barangay sa
Calmayon sa Juban.

Niadto usang Hulyo 16, duha ka
elemento sa PNP 9th Special Action
Battalion ang samaron dihang gi-
pabuthan sila sa BHB sa Barangay
Tula-tula Sur, Magallanes.

Ayha niini, niadtong unang se-
mana sa Hulyo, giparalisa sa BHB-
Masbate ang magun-ubong opera-
syon sa Matibay Cement Factory sa
Barangay Casabangan, Pio V. Cor-
puz. Giguba sa mga Pulang mang-
gugubat ang mga kahimanan sa
pagmina sa kumpanya.

Ginabutang sa peligro sa maong
kumpanya sa semento ang kinabuhi

ug panginabuhian sa
mga residente sa 11
ka barangay sa mag-

kasikbit nga lungsod sa
Pio V. Corpuz ug Esperanza.

Gatusan ka ektaryang umahan
ug panimalay ang pagagub-on sa

pabrika aron minahon ang depo-
sitong apog sa lugar. Magtukod
usab og planta sa kuryente alang
sa padayon nga operasyon sa
kumpanya. Karbon ang magpa-

andar sa maong planta nga
modugang sa polusyon sa

lugar.

Sa botong 70-11, hingpit na nga gipatay sa Kongreso niadtong Hulyo 10
ang prangkisa sa ABS-CBN, ang pinakadaghang network sa radyo ug te-

lebisyon sa nasud. Nagpahigayon og 13 ka pagdungog kung asa lainlaing his-
gutanan ang gibato sa mga kongresistang alipures ni Rodrigo Duterte sa mga
upisyal sa kumpanya. Lakip dinhi ang indibidwal nila nga mga reklamo ug mga
alegasyon sa dili pagbayad og saktong buhis ug pagduda sa nasyunalidad sa
mga Lopez nga tag-iya sa kumpanya. Gilangkuban sa pagdungog bisan ang
mismong unod sa mga pasundayag sa telebisyon, sama sa mga teleserye, bu-
tang nga gawas na sa awtoridad sa mga kongresista.

Gawas sa mayor nga istasyon
niini sa Quezon City, adunay 46 ka
lokal nga istasyon sa libreng tele-
bisyon ang ABS-CBN sa lain-laing
bahin sa nasud. Aduna usab kiniy
12 ka libreng digital channel, ug 10
ka cable ug upat ka satellite chan-
nel nga parehong adunay bayad.
Ginapadagan niini ang DZMM ug
tulo pa ka istasyon sa radyo sa AM
ug 17 ka istasyon sa MOR (My Only
Radio) sa FM sa Metro Manila ug
16 ka prubinsya. Kining tanan gi-
pasirado, gawas sa mga adunay
bayad nga channel sa cable ug
satellite nga dili langkub sa prang-
kisa. Matud sa mga Lopez, nalugi
ang kumpanya og ₱30-₱35 milyon
sa matag adlaw nga nakasirado
ang istasyon.

Pasubli-subli ang pagbalibad sa
mga kongresista nga mando ni Rod-
rigo Duterte ang pagpasirado. Apan
niadtong Hulyo 13, gipanghinambog
mismo ni Duterte ang pagpasirado
niya sa ABS-CBN. Napuo na daw
kuno niya ang oligarkiya bisan wala
niya gideklara ang balaod militar."
Sukad nga nakalingkod siya sa po-
der, gihulga na niya ang istasyon
tungod sa pagpabor kuno sa iyang
kalaban sa eleksyong 2016. Labaw
siyang nasuko sa pagbalita niini sa
madugoong "gyera kontra-droga"
sa iyang rehimen. Gipasirado niya
ang kumpanya taliwala sa pandem-
ya ug lockdown ug ilalum sa kahim-
tang nga pipila na lamang ang ista-
syon sa libreng telebisyon nga adu-
nay katakus nga magbrodkas sa ti-
buok nasud.

Kanhi nang instrumento sa
nagharing pundok batok sa gawas-
nong pagpamahayag ang sistema sa
paghatag sa prangkisa nga naka-
sandig sa kapritso sa presidente ug
mga kongresista. Sa pagkatinuod,
kasagarang nabahiran sa hugaw
nga pulitika ang prosesong niini tu-
ngod kay ang gahum nga maghatag
sa prangkisa gunit sa mga anaa sa
poder. Nahipatik sa Republic Act

3846 nga gikinahanglan sa mga
kumpanya sa brodkas nga mukuha
og lehislatibong prangkisa aron
maka-opereyt. Ang maong mga ap-
likasyon miagi sa burukratikong
mata sa dagum sa reaksyunaryong
Kongreso ug ginapirmahan sa pre-
sidente sa porma sa usa ka bag-ong

Pagpasirado sa ABS-CBN,
atake sa gawasnong pagpamahayag

#LabanKapamilya:
Protesta sa mga empleyado ug tigsuporta sa ABS-CBN

KADA GABII SUKAD Hulyo 10, nagtapok ang mga mamumuo ug artista
sa ABS-CBN sa trangkahan sa istasyon niini sa Quezon City aron mag-
pahigayon og noise barrage batok sa paghikay sa Kongreso nga hata-
gan ang kumpanya og bag-ong prangkisa.

Niadtong Hulyo 18, nagkaraban ang ilang mga tigsuporta gikan
Makati padulong sa istasyon sa Quezon City. Miduyog sa protesta ang
mga mamumuo, ilang mga tigsuporta ug simpleng tigpaminaw sa ABS-
CBN sa mga syudad sa Cebu, Olongapo, Bacolod, Tacloban, Davao, Ca-
gayan de Oro ug Zamboanga.

Nakighiusa sa mga protesta ang mga kongresista sa blokeng Maka-
bayan nga nanguna sa paglapag og sugyot balaudnon aron magpabiling
abli ang istasyon. Kauban usab ang mga myembro sa National Union of
Journalists of the Philippines, Altermidya, Photojournalists' Center of
the Philippines Inc., Kilusang Mayo Uno, Alliance of Concerned
Transport Organizations ug uban pang sektor nga mibarog alang sa
gawasnong pagpamahayag. Nagpaabot usab og suporta ang kapin 500
ka tawong-midya sa lain-laing mantalaan.

Mokabat sa 11,000 ka mamumuo ang matangtang sa trabaho sam-
tang modawat og mas ubos nga sweldo ang mga mabilin. Nagsugod na
nga ipasirado ang mga rehiyunal nga istasyon niini sa lain-laing pru-
binsya. Una na nga gipasirado ang mga libre niining istasyon sa telebi-
syon ug radyo. Gawas sa mga mamumuo sa istasyon, mawad-an usab
og trabaho ang mga mamumuo nga ginakontrata niini gikan sa lain
pang mga ahensya, ug bisan ang klase-klaseng gagmayng negosyo sa
palibot sa istasyon sa Quezon City. Sa kasamtangan, ang mga progra-
ma lamang niini nga anaa sa internet ug cable ang anaa sa ere.

"Pagpasirado...," sundi sa panid 5



ANG BAYAN Hulyo 21 , 2020 5

balaod. Bisan og ginasa-
lang ang matag aplikasyon
sa mga pagdungog ug dis-
kusyon, nag-unang naka-
sandig ang pag-apruba sa
pusisyon sa kung kinsa-
mang anaa sa poder, imbes
nga sa usa ka inde-
pendyenteng komisyon.
Malukpanon usab nga gi-
gamit ang maong sistema
isip dakung pangwartahan
sa mga burukrata-kapita-
lista sa porma sa pagda-
wat og suhol.

Direktang ginapahu-
yang sa maong sistema
ang katungod sa midya sa
gawasnong pagpamaha-
yag. Sama sa nahitabo na
sa ABS-CBN, mamahimo
kining gamiton aron pahi-
lumon ang midya sa pag-
butyag sa pagpangabuso
ug kapalpakan sa mga
upisyal sa gubyerno. Sa
bag-ong mga prangkisa
nga giaprubahan sa pana-
hon ni Duterte sama sa
GMA ug The 5 Network,
gisukip ang probisyon nga
nag-obliga sa mga kum-
panya nga maggahin og
10% sa kinatibuk-ang oras
sa mga gibayarang adber-
tays alang sa kapuslanan
sa gubyerno. Gamiton kini
sa nakalingkod sa poder
pinaagi sa pagpagawas sa
mga adbertays ug progra-
ma nga ginapasundayag sa
mga upisyal sa rehimen.
Nahipatik sa tanang mga
prangkisa nga adunay es-
pesyal nga katungod ang
presidente nga ilugon sa
mga tag-iya ang istasyon,
gamiton ang brodkas o
paandaron ang tanang
mga pasilidad sa kumpan-
ya sa mga panahon sa
"gyera, rebelyon, hulga sa
publiko, kalamidad, emer-
gency, kadaut o kaylap nga
kaguliyang."

"Pagpasirado...," gikan sa panid 4

Sa iyang nahaduul nga State of the Nation Address (SONA) sa Hulyo 27, dahu-
mon nga subling iduso ni Rodrigo Duterte ang mga neoliberal nga lakang sa

ekonomiya aron labaw pang pugaon ang mga Pilipinong nalubong na sa kalisud tali-
wala sa krisis sa ekonomiya. Sama sa pagpangapura sa pagpatuman sa Anti-Terro-
rism Law, ang maong mga iskema siguradong ilusot sa iyang supermayorya.

Adyendang neoliberal
sa SONA 2020

Gigambalay ang maong mga repor-
ma sa mga teknokrata ni Duterte sa
ngalan sa "pagpaandar" sa ekonomi-
yang mitiurok tungod sa pandemyang
Covid-19. Nakapunting kini sa pag-agni
sa langyawng negosyo, pagpangutang
ug pagpatuman sa dugang nga mga bu-
his nga abagahon sa katawhan.

Naglunsad karong bulana ang mga
upisyal sa ekonomiya ni Duterte og
kampanya aron agresibong iduso ang
hilabihan nga paantus sa masang “Junk
Food Tax” nga nagtinguhang buhisan
ang klase-klaseng produktong pagkaon.
Lakip na dinhi ang bulad ug delata nga
kasagarang pagkaon sa mga kabus. Pa-
hamtangan usab og dugang buhis ang
mga pinirito ug parat nga pagkaon; ken-
di, pinatam-is nga pagkaon ug ilimnon;
ug mga produktong fastfood. Aron ha-
tagag pangatarungan ang bag-ong bu-
his, gitawag kini og “sin tax” nga nagti-
nguha kunong pugngan ang Pilipino nga
mokaon og dili masustansyang pagkaon.
Kung mapatuman ang maong balaod,
dugang nga ₱72.97 bilyon ang pagapas-
anon sa mga konsyumer matag tuig.
Dakung bahin niini ang maggikan sa
bulsa sa mayoryang masang kabus nga
maoy nag-unang nagakonsumo sa
maong mga produkto. Dugang nga pa-
bug-at kini sa katawhang naglisud tali-
wala sa malukpanong kawad-on sa pa-
nginabuhian tungod sa gipahamtang
nga pagpamig-ot panahon sa pandem-
ya.

Nangagpas ang mga upisyal ni Du-
terte sa pagpangita og mga bag-ong
mabuhisan aron makatigum og pondong
pangbayad-utang. Dili pa lang dugay,
nanghulga ang Department of Trade
and Industry nga moatubang og kasong
kriminal ang gagmayng negosyante sa
internet kung dili nila iparehistro ang
ilang mga negosyo ug kung dili magba-

yad og buhis. Gisundan kini sa pagsul-
ting "iligal" ug “kinahanglang buhisan”
ang barter trading (bayloay sa mga
produkto nga walay gamit nga kwarta).
Mitumaw ang mga bag-ong pamaagi sa
pagbarter sama sa “online barter tra-
ding” isip alternatibong tinubdan sa
pagkaon ug uban pang batakang pangi-
nahanglan sa katawhan atubangan sa
pandemya ug restriksyon sa pagtraba-
ho.

Niadtong Hulyo 9, gianunsyo sa
Malacañang nga nagkasinabot na ang
Kongreso ug mga upisyal ni Duterte sa
mga programang hatagan og prayori-
dad ug pondo ilalum sa gitawag nga
“Bayanihan 2” aron kuno ipasikad ang
ekonomiya. Mamahimong nag-unang
laraw niini ang pagkibyang sa buhis sa
mga korporasyon, pagpapaspas sa pag-
patuman sa mga proyektong impras-
truktura sa rehimen, ug pagpalugway sa
"emergency powers" ni Duterte. (Basa-
ha ang kalambigit nga artikulo sa Ang
Bayan, Mayo 21.)

Kadungan niini, ginaduso sa mga
alipures sa rehimen ang pagpapaspas sa
pribatisasyon sa mga pangpublikong
kabtangan aron kuno madugangan ang
kaban sa katawhan. Gihaon ni Senator
Francis Tolentino bag-ohay lang ang
“Covid-19 Economic Lifeline Act,” usa
ka sugyot balaodnon nga gigambalay sa
Department of Finance nga motukod sa
Covid-19 Privatization Commission. Kini
ang magdumala sa pagbaligya sa mga
kabtangan sa gubyerno. Niadtong Abril,
nahisgutan mismo ni Duterte nga gusto
na niyang ibaligya ang yuta kung asa
nahimutang ang Cultural Center of the
Philippines ug Philippine International
Convention Center, parehong anaa sa
baybay sa Manila Bay, nga ginalawayan
sa dagkung kumprador nga interesado
sa padayon nga reklamasyon sa lugar.

Katawhang grabe nang nag-antus, labaw pang pugaon

Luyo sa matinabangong dagway sa SMC

Gipanghinambog sa San Miguel Corporation (SMC) ang walag tuo nga
kontribusyon niini sa pagtubag kuno sa pandemyang Covid-19. Apan

luyo sa matinabangong dagway niini, anaa ang pagpangdaugdaug sa kataw-
han sa walay katagbawang paghakop sa mas daku pang kita. Samtang nagka-
puliki ang lider niining si Ramon Ang sa paghatag og donasyon, nagkapuliki
usab ang iyang mga ginsakpan sa pagpalayas sa liboang kabus sa kabanikan-
han, mag-uuma ug mangingisda.

Sa walay pagkunsidera sa pan-
demya, hulgang pagpalayas ang
"donasyon" sa SMC sa 3,000 resi-
dente sa mga barangay sa Cas-
tañas, Guisguis San Roque, Guisguis
Talon, ug Talaan Aplaya sa Sariaya,
Quezon aron hatagag dalan ang
pagtukod sa coal-fired power plant
niini sa lugar. Gisugdan na ang
pagpalayas sa mga residente sa Sit-
yo Tayawak, Barangay Castañas
niadtong Hulyo 6. Niadtong 2018,
giaprubahan sa lokal nga gubyerno
ang proyekto human gisuhulan sa
SMC ang mga myembro sa konseho
sa prubinsya. Gawas sa planta sa
enerhiya, plano sa SMC nga magtu-
kod og planta sa semento ug beer,
ingonman sa pantalan sa Sariaya.

Ayha niini, gipalayas sa SMC
ang 400 ka pamilya sa Taliptip, Bu-
lakan, Bulacan, aron hatagag dalan
ang Aerotropolis, ang proyektong
airport nga gitugutan ni Duterte.
Gipagawas sa kumpanya nga
kabubut-ong mihawa ang mga ma-
ngingisda, apan ang tinuod gihulga
sila nga walay madawatan nga kum-
pensasyon kung dili sila molayas sa

lugar. Kaa-

bag sa SMC ang lokal nga gubyerno
sa Bulacan ug 48th IB sa pagpala-
yas sa mga residente. Pagagubaon
sa Aerotropolis ang panginabuhian
sa 1,000 ka mangingisda ug 2,500
ka ektaryang kabakhawan nga ma-
hinungdanon sa sistema sa ekolohi-
ya sa Manila Bay.

Ang Aerotropolis usa ka “unso-
licited proposal” o proyektong gi-
haon sa usa ka pribadong kumpanya
ug dili kabahin sa plano sa gubyer-
no. Gihulip kini sa rehimeng Duterte
sa planong rehabilitasyon sa ka-
samtangan internasyunal nga
airport sa Metro Manila.

Usa si Ang sa oligarkong dawat
kaayo ni Rodrigo Duterte. Ginaila
niya kining "suud nga higala" ilabina
kay binilyon na ang nahimong "do-
nasyon" sa SMC sa lain-laing pro-
yekto sa mapanumpuon nga rehi-
men. Lakip dinhi ang ₱2 bilyong
pondo alang sa drug rehabilitation
center ilalum sa "gyera kontra-dro-
ga," ₱330 milyong donasyon sa mga
pamilya sa mga sundalong namatay
o nasamdan sa pag-atake niini sa
Marawi ug dugang ₱2.52 bilyon
alang sa "rehabilitasyon" sa Marawi

ug mga lugar sa Davao
nga gigun-ob sa madu-
goong kampanyang
"kontra-insurhensiya"

sa AFP.

Sa panahon sa pandemya, gi-
panghinambog sa SMC nga ₱13 bil-
yon na ang katugbang sa gipangha-
tag niining ayuda sa lain-laing sek-
tor nga nanginahanglan. Ginatagad
niining "ayuda" ang ₱3 bilyon nga
kumpensasyon sa kaugalingong mga
mamumuo ug pagtukod sa usa ka
pribadong testing center nga alang
gihapon sa mga mamumuo sa kum-
panya. Ang tibuok ₱13 bilyon paga-
ilhon nga buhis sa kumpanya sa es-
tado, subay sa kamandoan ni Du-
terte nga ikibhang sa pagabayarang
buhis ang mga donasyon—kwarta,
gamit o serbisyo—nga adunay kala-
butan sa pandemyang Covid-19.

Bugti niini, gitanyag sa rehimen
ang pinakadaghang kontrata sa
SMC ilalum sa programang Build,
Build, Build. Gawas sa Aerotropolis,
gihatag sa SMC ang konstruksyon
sa Skyway 3, Skyway Extension,
Skyway 4, MRT-7 ug TPLEX. Ang
MRT-7, kanhing gunit sa mga Ayala,
ang nagpalayas sa 300 ka pamilya
ug responsable sa ekstrahudisyal
nga pagpamatay sa mga lider-mag-
uuma sa San Jose del Monte, Bu-
lacan. Nakatakda kining magpala-
yas sa dugang 40,000 ka residente
sa Caloocan City. Ang mga proyek-
tong nahisgutan ang pipila sa mga
hinungdan sa pag-apas ni Duterte
nga luagan ang restriksyon sa sub-
sektor sa konstruksyon ayha pa ang
ubang industriya ilalum sa
lockdown.

Niadtong 2019, nagdeklara ang
SMC sa ₱1.02 trilyong netong ba-
ligya ug ₱48.6 bilyong netong kita.
Taliwala sa pandemya, plano niining
magtukod og 12 ka dugang pabrika
sa pakaon sa hayop, pabrika sa beer
sa Cagayan de Oro City ug Laguna.
Plano usab sa kumpanya nga duga-

ngan ang mga pasilidad sa bag-
ong gipalit niining Masinloc Po-

wer Plant sa Zambales. Dakung
bahin sa kumpanya ang gipa-
nag-iyahan sa pamilya ni an-
hing Eduardo Cojuangco, usa
sa pinakadakung kroni sa dik-
taduryang Marcos.

Mga tanod, gimasaker sa PNP sa Masbate

Tulo ka barangay tanod sa Masbate ang gidagit sa mga pulis ug sundalo
niadtong Hulyo 4 sa tungang gabii ug gimasaker sa utlanan sa mga bara-

ngay sa Bagacay ug Marintoc sa lungsod sa Mobo. Gipatay silang Edgar Mi-
ngoy, Marlon Bajar ug Rolly de la Cruz sa misunod nga adlaw ug gipagawas
nga mga myembro sa Bagong Hukbong Bayan (BHB).

Lakip sa mga nagmasaker ang
Regional Mobile Force Battalion 5,
9th Special Action Battalion, Regio-
nal Intelligence Unit, Masbate
Provincial Mobile Force Company ug
Mobo Municipal Police Office. Na-
lambigit usab sa krimen ang 96th
Military Intelligence Company.

Aron pagawason nga adunay
engkwentro, kapin usa ka oras nga
nagpabuto sa ilang mga pusil ang
mga pulis sa lugar.

Si Mingoy, 20 ka tuig na nga ta-
nod. Nagsilbi usab si Dela Cruz isip
kagawad sa ilang barangay.

Pagpamomba. Gamit ang duha
ka FA-50 fighter jet, naghulog og
walo ka bomba ang militar duul sa
duha ka komunidad sa mga Lumad
sa Diatagon, Lianga, Surigao del Sur
niadtong Hulyo 15, alas-2 sa kaad-
lawon. Nagpalupad og duha ka

drone ang militar sa maong lugar.
Nagresulta kini og troma sa mga
residente ilabina sa mga bata. Nag-
bakwit ang 37 ka pamilya human
ang insidente.

Pagpangaresto. Niadtong Hulyo
7 sa Barangay San Isidro, Nabua,
Camarines Sur, iligal nga giaresto sa
mga elemento sa estado si Jenelyn
Nagrampa-Caballero. Si Nagrampa
ang lider sa Bicolana-Gabriela ug
kasamtangang nasudnong ikadu-
hang lider sa Gabriela.

Giaresto usab niadtong Hulyo 9
sa Sipocot, sa parehong prubinsya si
Rev. Dan San Andres sa United
Church of Christ in the Philippines.
Si San Andres, 61, ang tigpamaba sa
Karapatan-Bikol.

Ang duha ka beteranong akti-
bista gipasakahan og ginama-ga-
mang kaso sa pagpatay sa duha ka

sundalo niadtong Mayo 2018.
Naglunsad og mga piket ang

mga aktibista sa Legazpi City ug
Naga City niadtong Hulyo 10 isip
pagkundena sa iligal nga pag-ares-
to.

Militarisasyon. Giutingkay sa
dili moubos sa lima ka yunit militar
ug pulis sukad pa niadtong ulahing
semana sa Hunyo ang mga lungsod
sa Juban, Magallanes, Bulan, Irosin
ug Matnog sa Sorsogon. Sa Irosin,
23 sa 28 ka barangay sa lungsod
ang langkub sa mga "Community
Support Program" sa militar. Nag-
sugod usab nga magtukod og kampo
ang 22nd IB sa Barangay Caloma-
gon sa Bulan.

Nagbalay-balay ang mga pasis-
ta ug gilista ang pangalan sa mga
residente. Giobliga usab ang mga
konseho sa barangay nga magpasu-
render sa ilang mga ginsakpan.

Niadtong Hulyo 7 ug 8, giuting-
kay ug gikawatan sa mga sundalo
ug pulis ang balay sa walo ka resi-
dente sa Barangay Maalo ug Cal-
mayon sa lungsod sa Juban.

Justice Carpio: Dili pwedeng ideklara nga terorista ang PKP, BHB

Giduso sa usa ka kanhing upisyal sa Korte Suprema nga dili pwedeng idek-
larang terorista ang Partido Komunista ng Pilipinas (PKP) ug ang Bagong

Hukbong Bayan (BHB) ilalum sa bag-ong balaod nga Anti-Terror Act (ATA).

Gipadayag ni kanhing Associate
Justice Antonio Carpio ang maong
panglantaw isip reaksyon sa gisulti
ni Duterte nga "terorista ang PKP
tungod kay mao kini ang akong gi-
sulti" ug sa gihimo usab nga pagpa-
tin-aw ni Sen. Panfilo Lacson nga
korte lang ang pwedeng mohimo og
pormal nga paghukum nga terorista
ang usa ka organisasyon. Matud ni
Carpio, sayop pareho si Duterte ug
Lacson tungod kay mga "rebelde"
ug dili terorista ang PKP ug BHB.

Ginapunting ni Carpio nga ila-
lum sa ATA, "ang mga rebelde, dili
terorista ug dili pwedeng ideklarang

mga terorista." Gipunting niya nga
ang rebelyon wala giila sa ATA nga
"predicate crime" o matang sa kri-
men sa terorismo. Nalahi kini sa
kanhing Human Security Act (HSA)
sa 2007 nga nagsulting ang rebel-
yon usa sa krimen nga lakip sa te-
rorismo. Gihulip ang ATA sa HSA.

Dugang ni Carpio, ang rebelyon,
nga adunay laraw nga "dili modapig
sa unsamang teritoryo o pwersang
militar sa Pilipinas gikan sa gubyer-
no," nalahi sa depinisyon sa tero-
rismo sa ATA. "Ang mga rebeldeng
PKP/BHB, nga klarong adunay ti-
nguhang rebelyon, dili mga terorista

ilalum sa ATA, ug tungdo niini, dili
sila pwedeng ilhon sa korte, isip in-
dibidwal man o grupo, nga mga te-
rorista ilalum ATA," dugang ni
Carpio.

Sa ingon, labaw nga tin-aw nga
giaprubahan ang ATA aron sumpu-
on ang mga pwersa ug aktibistang
dayag nga nagakontra sa rehimen.
Angayan lamang nga kwestyunon
nila sa mga korte ang balaod, ilabi-
na nga ginalapas niini ang ilang mga
katungod ilalum sa mga balaod sa
nasud.

Sukwahi sa ginapakaylap sa
mga upisyal sa rehimen, wala sa
listahan sa mga terorista sa United
Nations Security Council, Australia,
United Kingdom ug Canada ang
Partido ug hukbong bayan.

Sarbeylans panahon sa pandemya

Niadtong Hulyo 8, gitugutan na sa Inter-Agency Task Force (IATF) on
Emerging Infectious Diseases ang pag-abli sa mga barberya, parlor ug

salon sa hangtud 50% sa kasagarang kapasidad niini sa Metro Manila. Lakip
sa mga rekisitong gilapag sa task force mao ang pagrehistro sa tanang kos-
tumer sa mga negosyo gamit ang “contact tracing application” sama sa
StaySafe.Ph.

Ang StaySafe.Ph usa ka progra-
ma sa “smartphone” nga nagare-
histro sa lokasyon sa usa ka indibid-
wal asa man siya makaabot. Laraw
kuno sa maong “app” ang paspas ug
dali nga paghatag og impormasyon
sa mga indibidwal nga adunay
nahimamat nga nagpositibo sa
Covid-19 pinaagi sa pagrehistro sa
ilang numero sa mga gisudlan nga
negosyo.

Ang maong app gihimo ug gipa-
dagan sa MultiSys Technology Corp.
Giendorso kini ni Hermogenes Espe-
ron sa National Security Council
(NSC) ug sa mga heneral sa IATF.
Gihimo kining upisyal nga gamit sa
IATF niadtong Abril 22. Target sa
MultiSys nga langkubon ang katu-
nga sa populasyon sa Pilipinas.
Aduna kiniy akses sa tanang akti-
bong selpon ug direktang madawa-
tan ang mga pahibalo niini sa pi-
naagi sa Department of Information
and Communications Technology
(DICT).

Ang Multisys Technologies
Corp. gitukod ni David Almirol Jr.,
kanhing empleyado sa base militar
sa US sa Iraq. Nakaila siya ni Espe-
ron niadtong 2016 ug nagsilbing
teknikal nga konsultant sa NSC
niadtong 2017. Midawat siya og pi-
pila ka proyektong adunay kalambi-
gitan sa "technical surveillance" gi-
kan sa ahensya. Nabalita nga ang
StaySafe.Ph tinuyo nga gipahimo sa
NSC ug sa National Intelligence
Coordinating Agency. Gunit sa PLDT
ang 45% sa kumpanya sukad 2018.

Daghang eksperto sa teknolohiya
ang nagpadayag og kabalaka sa pag-
gamit sa StaySafe.Ph. Matud nila,
daku ang posibilidad nga gamiton ki-
ni sa estado aron maniktik sa kataw-
han ug lapason ang ilang katungod

sa pribasiya. Sobra-sobra ang gina-
kuha niining mga permiso ug impor-
masyon gikan sa selpon nga nagaga-
mit niini. Gawas sa pagtumbok sa
lokasyon sa tag-iya sa selpon, ma-
mahimo niining basahon ug usabon
ang mga teks ug kontak, ablihan ang
kamera ug mikropono aron mohuka
og hulagyway, bidyo o audio, lanta-
won ang lain-laing impormasyon sa
selpon, bag-ohon ang “settings” ug
uban pa.

Walay deklaradong palisiya sa
pribasiya ang app ug dili tin-aw
kung asa pagadalhon ug paunsa
gamiton ang impormasyon nga ma-
kuha niini human sa pandemya.
Mamahimo kining gamiton sa naka-
lingkod sa poder aron abton ang
mga botante sa mosunod nga elek-
syon. Mamahimo usab kini ibaligya
sa kumpanya sa mga interesadong
negosyo.

Gikabalak-an nga gamiton kini
alang sa sarbeylans sa mga kritiko ug
kalaban sa rehimeng Duterte sa pu-
litika, ilabina ilalum sa bag-ong
naaprubahang Anti-Terror Law. Usa

sa adunay akses sa makolektang im-
pormasyon ang National Bureau of
Investigation, ang ahensyang nang-
gukod sa mga kritiko ni Rodrigo Du-
terte sa takuban sa "pagpugong" sa
pagkuyanap sa pekeng mga balita.

Niadtong Hunyo 29, nagsumite
og sugyot balaodnon ang blokeng
Makabayan aron imbestigahan sa
Kongreso ang mga iregularidad ug
hisgutanan sa pribasiya sa app. Gi-
tagad sa mga kongresista ang mga
reklamong gisumite sa kanhing upi-
syal sa DICT nga si Eliseo Rio Jr.
Matud sa upisyal, walay katakus sa
contact tracing ang app. Ang bug-
tong mahimo niini niadtong gien-
dorso sa IATF mao ang pagkolekta
sa mga numero sa selpon ug sa mga
lokasyon niini. Wala kini
nakakunekta sa database o mga
paningkamot sa Department of
Health ug mga barangay nga direk-
tang nagapatuman sa contact
tracing.

Planong pagbalay-balay sa pulis, iligal

USA NA USAB ka militaristang lakang ang mando ni Department of
Interior and Local Government Sec. Eduardo Año sa Philippine Natio-
nal Police nga "magbalay-balay" aron pangitaon ug "dakpon" ang mga
nagpositibo sa Covid-19 aron pugos sila nga dalhon sa mga pasilidad
pangkwarantina.

Ang bag-ong mando ni Año labaw pang moyatak sa mga katungod si-
bil. Sukwahi kini sa ginasulti bisan sa reaksyunaryong balaod nga kina-
hanglan sa pulis ang usa ka mandamyento aron sudlon ug utingkayon ang
unsamang pribadong balay. Lapas usab kini sa batakang katungod sa pri-
basiya, nga ginapatuman bisan sa mga sitwasyong medikal. Una na nga
gimando ni Año sa mga lokal nga gubyerno ang pag-aresto sa kinsamang
"nagalapas sa kwarantina" aron hatagan sila og leksyon. Halos 900 ang
giaresto ug gipamulta sulod lamang sa usa ka adlaw niadtong Hulyo 9.
Dili usab moubos sa 300 ang gidakop sa Navotas niadtong Hulyo 16.

Luwas nga pag-abli sa mga eskwelahan

Girekomenda niadtong Hunyo sa American Academy of Pediatrics, nag-
unang kahugpungan sa mga espesyalistang duktor sa bata sa US

nga adunay 67,000 ka myembro, nga ablihan na ang mga eskwela-
han ug patunghaon sa labing-daling panahon ang mga bata ug ka-
batan-onan. Naghatag sila og walo ka prinsipyo nga dapat ikunsi-
dera alang sa luwas nga pag-abli sa mga eskwelahan sa dokumen-
tong "Mga Konsiderasyon sa Pagplano: Giya sa Subling Pag-abli sa
mga Eskwelahan," nga ulahing giamyendahan niadtong Hunyo 25.
Duso nila, tanang mga plano "kinahanglang mag-una sa tumong nga
makatungha ang mga estudyante sa mga eskwelahan."

Ginaduso sa mga duktor nga dili
lamang nagahatag og kahibalong
akademiko ang mga eskwelahan sa
mga bata, ulitawo ug dalaga. Nagsilbi
usab kining lugar aron mapalambo ni-
la ang ilang mga sosyal ug emosyunal
nga katakus, aron maka-ehersisyo ug
makaangkon og suportang mental.
Dili nila kini makuha pinaagi sa online.
Apan matud usab sa mga duktor, ki-
nahanglan nga andam ang mga
eskwelahan sa mga pag-usab, ug da-
pat pleksible ang tanang pagdesisyon
ug paspas nga maaksyunan.

Daghan na nga pagtuon ang na-
gadetalye sa partikular nga aspeto
sa pandemya, kung asa dili lagmit
nga matakdan ang mga bata kumpa-
ra sa mas edaran, ug kung matakdan
sila, dili mograbe ang ilang mga sin-
tomas. Ang mga batang 12-anyos
(10-anyos sa ubang pagtuon) paubos
ang dili usab lagmit nga makatakod,
kumpara sa mas edaran. Sa mga ka-
song nagpositibo ang bata, mas sa-
gad nga natakdan siya sa mas tigu-
lang.

Sa United Kingdom, miapela
usab sa ilang gubyerno ang kapin
2,500 ka myembro sa Royal College
of Paediatrics and Child Health. Ma-
tud nila, peligroso sa usa ka henera-
syon sa kabatan-onan ang resulta sa
pagsirado sa mga eskwelahan. Sa ki-
natibuk-an, wala gipakaminusan sa
mga duktor ang posibilidad nga ma-
hitabo ang kalit nga pagtinakdanay
sa mga eskwelahan, ug sa aktwal
posible nga dili kini malikayan. Apan
matud nila, mas dakung hulga kum-
para sa bayrus ang klase-klaseng

problema nga ibunga sa padayon nga
pagsirado sa mga eskwelahan. Gi-
duso nila nga adunay katungod sa
padayon nga pagkat-on ang tanang
bata.

Tungod sa pandemya, anaa sa
1.3 bilyong bata sa tibuok kalibutan
ang napugos nga moundang sa pag-
eskwela niadtong Marso-Abril. Ma-
tud sa UNICEF, modaku ug labaw
pang modaku ang kadaut sa mga
batang wala sa eskwelahan ilabina sa
mga atrasadong nasud. Daku ang
peligro nga dili na makatungha ka-
nus-a man sa mga eskwelahan ang
mga bata gikan sa kabus nga pamil-
ya. Magresulta kini sa mas grabeng
dili pagkaangay-angay, dili himsog
nga panglawas, kabangis, pagpahi-
mulos sa kusog-pamuo sa mga bata
ug sayo nga pagminyo.

Dili daling desisyon kung kanus-
a ug paunsa ablihan ang mga
eskwelahan, matud pa sa ahensya.
Manginahanglan kini og dakung
pondo ug hustong pagsubaybay.
Matud pa sa ahensya, dili mamahi-
mong ablihan ang mga eskwelahan
nga walay pagresulba sa mga kahu-
yangan niini sa nangagi. Matud nii-
ni, kinahanglang matngon ang mga
gubyerno sa mga bentahe ug dis-
bentahe niini kumpara sa pagbalhin
sa online nga klase. Gawas sa mga
pasilidad panglawas, gikinahanglan
ang hugot nga pagplano ug koordi-
nasyon tali sa mga ahensya sa gub-
yerno, mga magtutudlo ug ginika-
nan. Kinahanglan usab ang igo nga
pondo aron masalo ang naulahi ug
mga estudyante nga adunay espe-
syal nga panginahanglan.

Pagsupak sa Terror Law, mikaylap

GIPANGUNAHAN SA MOVEMENT Against Tyranny ug Concerned Law-
yers for Civil Liberties ang panagtapok sa upisina sa Commission on Hu-
man Rights sa Quezon City niadtong Hulyo 11 batok sa Anti-Terror Act.

Lakip ang grupo sa nagpasaka sa ika-10 nga petisyon sa Korte
Suprema niadtong Hulyo 19 para sa pagpabasura sa balaod.

Niadtong Hulyo 16, nagpagawas og pastoral letter ang Catholic
Bishops Conference of the Philippines nga nagpadayag sa “pagkaalar-
ma” sa probisyon niini alang sa walay mandamyentong pagpangaresto
ug detensyon. Nagkanayon ang simbahang Katolika nga daghan sa
mga pari ug obispo niini ang giakusahang mga “komunista” ug sa ingon
mga “terorista” tungod sa ginadala nilang mga adbokasiya.

Samtang 45 ka magbabalaod sa US ang nanawagan alang sa hina-
nali nga pagbasura sa balaod. Matud nila, gamiton lamang kini ni Du-
terte aron labaw pang sumpuon ang mga ordinaryong Pilipino. Gisumi-
te sa mga magbabalaod sa embahada sa Pilipinas sa US ang ilang sulat
niadto Hulyo 16.

Rekomendasyon sa mga duktor sa bata

Kagutom sa kalibutan, gipagrabe sa pandemyang Covid-19

Padayon nga gipagrabe sa pandemyang Covid-19 ang kagutom sa mga nasud
nga pinakagrabe ang krisis sa pagkaon. Kadungan niini ang pagtumaw sa

bag-ong mga sentro sa kagutom sa dagkung nasud ug dili luwas ang katawhan
bisan sa mga imperyalistang nasud. Sa usa ka pagtuon sa Oxfam Internatio-
nal nga gipagula niadtong Hulyo 9, gihatagag pagtagad niini ang 10 ka na-
sud nga pinakagrabe ang kagutom, ingonman ang
upat ka nasud nga nagkagrabe ang kagutom tungod
sa pandemya. Ang Oxfam usa ka kahugpungan sa 20
ka organisasyon sa lain-laing bahin sa kalibutan nga
nakapunting sa hisgutanan sa kalisud ug kagutom.

Gamit ang estadistika sa World
Food Programme, gibanabana sa
Oxfam nga mokabat sa 12,000 ka-
tawo matag adlaw ang mamahi-
mong mamatay tungod sa kagutom.
Mas taas ang maong ihap kaysa sa
10,000 namatay matag adlaw tu-
ngod sa Covid-19 niadtong Abril
nga pinakataas nga nataho sukad
nga mitumaw ang pandemya. Giba-
nabana nga mokabat sa 270 milyon
ang makahiagum og grabeng kagu-
tom nga mas taas og 82% kumpara
sa nataho niadtong 2019 nga 149
milyon.

Lakip sa mga gipunting nga
paktor ang paghinay sa produksyon
sa gagmayng mga umahan nga nag-
silbing dugukan sa lokal nga sistema
sa pagkaon sa daghang kabus nga
nasud. Apektado ang mag-uuma sa
mga pagpamig-ot tungod sa mga
lockdown nga nagababag sa ilang
pag-ugmad, pagtanum ug pag-ani
sa ilang yuta. Dili usab sila ma-
kabyahe padulong sa mga merkado
aron mopalit og mga binhi ug kahi-
manan sa pag-uma. Ang paghinay
sa lokal nga produksyon nagresulta
sa pagsaka sa presyo sa mga palali-
ton sa daghang mga nasud.

Dugan pa niini, nagresulta ang
malukpanong pagsirado sa mga eko-
nomiya sa malukpanong pagkawala sa
mga trabaho sa niaging mga bulan. Sa
pinakaulahing taho sa International
Labor Organization, gibanabana nga
mokabat na sa 305 milyong pultaym
nga trabaho ang nawala sa tibuok ka-
libutan. Dili pa langkub sa maong ba-
nabana ang mga nawad-an og traba-
ho sa impormal nga sektor. Matud sa

Oxfam, minilyong katawhan
karon ang walay igong maka-
kaon tungod sa pagkawala sa
ilang mga panginabuhian ug
kawad-on sa subsidyo gikan sa tagsa-
tagsa nilang mga gubyerno. Gipada-
yag niini nga pinakagrabe karon ang
kagutom ug krisis sa pagkaon sa mga
nasud sa Yemen, Democratic Republic
of Congo (DRC), Afghanistan, Ve-
nezuela, West African Sahel, Ethio-
pia, Sudan, South Sudan, Syria ug
Haiti. Nagsugod na usab nga migrabe
ang kagutom sa uban pang kabus nga

nasud sama sa India, South Africa ug
Brazil.

Taliwala sa grabeng
kagutom, padayon nga
mikabo og kita ang
walo ka pinakadagkung

kumpanya sa pagkaon
ug ilimnon sa tibuok kali-

butan. Gipunting sa Oxfam
nga sukad Enero karong
tuiga, nanghatag sa kina-
tibuk-ang $18-bilyong
balahinon ang Coca-Cola

($3.5 bilyon), Danone
($1.35 bilyon), General

Mills ($594 milyon), Kellogg ($391
milyon), Mondelez ($408 milyon),
Nestlé ($8.2 bilyon alang sa tibuok
tuig), PepsiCo ($2.7 bilyon) ug Uni-
lever (gibanabanang $1.2 bilyon).
Matud niini, ang maong kantidad
napulo ka beses nga mas daku sa
ginapangayo sa United Nations nga
tabang aron mapakaon ang pinaka-
gutom nga mga katawhan.

PPE ug sweldo, gipakigbisog sa mga nars

Nagprotesta ang mga nars sa San Lazaro Hospital Manila niadtong
Hulyo 16 aron manawagan sa mas tarong nga kundisyon sa pa-

muo. Matud sa mga nars, anaa na sa 60 ka mamumuo ang natakdan sa
Covid-19. Lakip kanila ang 48 o 60% sa mga pasyenteng ginatambalan
karon sa ospital.

Nakita nila nga nag-unang hinungdan ang kakulang sa personal
protective equipment (PPE) ug sayop nga klase sa mga face mask. Giba-
tikos usab nila ang langan nga pagpagawas sa ilang dugang sweldo,
paghikaw sa hazard pay ug uban pang benepisyo.

Niadtong Hunyo 30, anaa sa 2 milyon pa lamang sa mga PPE ang
naapud-apud sa Department of Health, bisan og aduna kiniy badyet
alang sa 10 milyong PPE. Wala pa sa katunga sa gikinahanglang gamit
medikal ang gipalit ug gipanghatag sa ahensya. Sa ulahing mga taho,
puno na ang mga pasilidad sa kadaghanan sa mga ospital sa Metro Ma-
nila ug dili na niini kayang modawat sa mga kritikal nga pasyente.

Matud sa Filipino Nurses United, sobra-sobra ang trabaho sa mga
nars bisan og dili man usab nila madawatan ang haum nga sweldo, ila-
bina kung kinahanglan nilang magkwarantina. Niadtong Hulyo 18 la-
mang nagpagawas og kamandoan ang Department of Budget and Ma-
nagement para ipatuman ang probisyon sa Philippine Nursing Act nga
nagpausbaw sa sweldo sa mga nars sa mga pangpublikong hospital su-
kad ₱22,000-₱24,000 hangtud sa ₱32,000-₱34,000. Nasumite ang
maong balaod niadto pang 2002 o 18 ka tuig na ang milabay, apan ka-
ron pa lang kini gipatuman.




